
2. «Çамрӑкла вӗренни – чул çинче» калав тӑрӑх хатӗрленӗ 

инсценировка 

Вылякансем:  Аслашшӗ, мӑнукӗ  

1-мӗш курӑну 

Ӗçсем пӗр килте пулса иртеççӗ. Шкула каймалли вӑхӑт çитнӗ. Ватӑ çыннӑн 

мӑнукӗ кӑçал пӗрремӗш хутчен шкула кайнӑ. Вӑл кашни ирех шкула вӗçтерет. 

Ирхине. Аслашшӗ пӳртре кӑштӑртатса çӳрет. Мӑнукӗ çывӑрать. 

Аслашшӗ: Мӑнукӑм, вӑран, шкула кайма вӑхӑт. Тӑрса юлатӑн.  

Мӑнукӗ ӑшӑ вырӑн çинчен тӑрасшӑн мар. Вӑл йӑшӑлтаткаласа илет. 

Юлашкинчен вӑранать, тӑрать, кӑштах хул-çурӑма хускаткаласа илет. 

Мӑнукӗ: Асатте, паян эпир ӑ сас палли вӗренетпӗр. Ӗнер а сас палли вӗреннӗ. 

А-  

Автан тус, автан тус, 

Мӗншӗн хытӑ авӑтатӑн. 

Мана ыйхӑран вӑрататӑн? 

Аслашшӗ: Маттур, мӑнукӑм! Ак киле килсен мана та вӗрентӗн-ха вулама. 

Эпӗ вӗт вулама вӗренеймен. Пирӗн пурнаçӗ раснарах пулнӑ.  

Мӑнукӗ: Юрать, асатте. Шкултан килсен вулама вӗрентӗп эпӗ сана. 

(Мӑнукӗ хыпаланса тумланать те шкула тухса чупать. Аслашшӗ алӑ сулса 

ӑсатса ярать) 

2-мӗш курӑну 

Çав пӳртех. Аслашшӗ пӳртре кӑштӑртатса çӳрет. Чӳречерен пырса пӑхать, 

мӑнукне кӗтет. Кӗç алӑк уçӑлать те мӑнукӗ кӗрсе тӑрать. Вӑл шкултан 

таврӑннӑ. Васкаса хывӑнать, аслашшӗне пырса ыталать. 

Мӑнукӗ: Асатте, паян эпир Ă сас палли вӗрентӗмӗр. Акӑ кур (кӗнекине 

сумкӑран кӑларса ӑ сас палли патӗнче чарӑнать. Сыпӑкӑн-сыпӑкӑн аслашшӗне 

вуласа парать.) 

Аслашшӗ: Мӑнукӑм, ытла васкаса ан вула-ха, эпӗ ас туса юлаймастӑп. 



Мӑнукӗ: Э, асатте, ку вӗт питӗ çӑмӑл. Пире учитель паян çеç кӑтартрӗ ку сас 

паллине, эпӗ вара вӗренсе çитрӗм те (Ача кӗнекери текста такӑнмасӑр вуласа 

парать. Хӑй питӗ савӑнӑçлӑ. Унтан аслашшӗ вулама хӑтланать, анчах унӑн 

пулсах пӗтмест) 

Аслашшӗ: Мӑнукӑм, ку мӗнле сас палли тата? ( Кӗнекери сас паллине 

мӑнукне кӑтартать) 

Мӑнукӗ: Асатте, ку ӗнерхи А. Ку вара – паянхи Ă сас палли (Аслашшӗ 

вулама пуçлать) 

Аслашшӗ: (вулать) А-а-ма-н, аман 

Мӑнукӗ: Аман мар, асатте, ӑман 

Аслашшӗ: Çапла пуль ара. 

Мӑнукӗ: Асатте, мӗнле-ха капла, эпӗ санран пӗчӗккӗ пулсан та вулама кӑна 

мар, çырма та пӗлетӗп, эсӗ вара халӗ те вулама та вӗренсе çитеймерӗн. 

Аслашшӗ: Эх, ачам, ахальтен мар-çке çамрӑкла вӗренмесен ватӑлсан вӗренме 

хӗн тесе каланӑ. Йывӑр çав, мӑнукӑм, ват çынна вӗренме, пит йывӑр, мӗн 

вӗреннине мансах пыратӑн. Чӑн иккен: çамрӑкла вӗренни – чул çинче, 

ватӑлла вӗренни – юр çинче. 

Мӑнукӗ: (аслашшӗ çумнерех куçса ларать) Мӗне пӗлтерет ку, асатте? 

Аслашшӗ:( мӑнукне пуçран ачашласа илет те) Ача  чух тӑрӑшса 

вӗренмеллине пӗлтерет ку, ачам. Юра çил те вӗçтерет, сар хӗвел те ирӗлтерет, 

чул çӗр çул хушши те тӗрӗс-тӗкелех выртать.  

Чаршав хупӑнать 

 

 

 

 


